
Prithivikritam 1 Vishnu Stotram

પૃથિવીકૃતં ૧ વિષ્ણુસ્તોત્રમ્

પૃથિવ્યુવાચ ।
ત્રિવિક્રમાયામિતવિક્રમાય મહાવરાહાય સુરોત્તમાય ।
શ્રીશાર્ઙ્ગચક્રાસિગદાધરાય  નમોઽસ્તુ તે દેવવર પ્રસીદ॥ ૧૨॥
તવ દેહાજ્જગજ્જાતં પુષ્કરદ્વીપમુત્થિતમ્ ।
બ્રહ્માણમિહલોકાનાં ભૂતાનાં શાશ્વતં વિદુઃ॥ ૧૩॥
તવ પ્રસાદાદ્દેવોઽયં દિવં ભુઙ્ક્તે પુરન્દરઃ ।
તવ ક્રોધાદ્ધિ બલવાઞ્જનાર્દન જિતો બલિઃ॥ ૧૪॥
ધાતા વિધાતા સંહર્તા ત્વયિ સર્વં પ્રતિષ્ઠિતમ્ ।
મનુઃ કૃતાન્તોઽધિપતિર્જ્વલનઃ પવનો ઘનઃ॥ ૧૫॥
વર્ણાશ્ચાઽઽશ્રમધર્માશ્ચ સાગરાસ્તરવોઽચલાઃ ।
નદ્યો ધર્મશ્ચ કામશ્ચ યજ્ઞા યજ્ઞસ્ય ચ ક્રિયાઃ॥ ૧૬॥
વિદ્યા વેદ્યં ચ સત્ત્વં ચ હ્રીઃ  શ્રીઃ કીર્તિર્ધૃતિઃ   ક્ષમા ।
પુરાણં વેદવેદાઙ્ગં  સાઙ્ખ્યયોગૌ ભવાભવૌ॥ ૧૭॥
જઙ્ગમં  સ્થાવરં ચૈવ ભવિષ્યં ચ ભવચ્ચ યત્ ।
સર્વં તચ્ચ ત્રિલોકેષુ પ્રભાવોપહિતં તવ॥ ૧૮॥
ત્રિદશોદારફલદઃ સ્વર્ગસ્ત્રીચારુપલ્લવઃ ।
સર્વલોકમનઃકાન્તઃ સર્વસત્ત્વમનોહરઃ॥ ૧૯॥
વિમાનાનેકવિટપસ્તોયદામ્બુમધુસ્રવઃ ।
દિવ્યલોકમહાસ્કન્ધઃ સત્યલોકપ્રશાખવાન્॥ ૨૦॥
સાગરાકારનિર્યાસો રસાતલજલાશ્રયઃ ।
નાગેન્દ્રપાદપોપેતો જન્તુપક્ષિનિષેવિતઃ॥ ૨૧॥
શીલાચારાર્યગન્ધસ્ત્વં સર્વલોકમયો દ્રુમઃ ।

દ્વાદશાર્કમયદ્વીપો રુદ્રૈકાદશપત્તનઃ॥ ૨૨॥
વસ્વષ્ટાચલસંયુક્તસ્ત્રૈલોક્યામ્ભોમહોદધિઃ ।
સિદ્ધસાધ્યોર્મિકલિલઃ   સુપર્ણાનિલસેવિતઃ॥ ૨૩॥
દૈત્યલોકમહાગ્રાહો રક્ષોરગઝષાકુલઃ ।
પિતામહમહાધૈર્યઃ સ્વર્ગસ્ત્રીરત્નભૂષિતઃ॥ ૨૪॥
ધીશ્રીહ્રીકાન્તિભિર્નિત્યં   નદીભિરુપશોભિતઃ ।
કાલયોગમહાપર્વપ્રયાગગતિવેગવાન્॥ ૨૫॥
ત્વં સ્વયોગમહાવીર્યો નારાયણ મહાર્ણવઃ ।
કાલો ભૂત્વા પ્રસન્નાભિરદ્ભિર્હ્લાદયસે પુનઃ॥ ૨૬॥
ત્વયા સૃષ્ટાસ્ત્રયો લોકાસ્ત્વયૈવ પ્રતિસંહૃતાઃ ।
વિશન્તિ યોગિનઃ સર્વે ત્વામેવ પ્રતિયોજિતાઃ॥ ૨૭॥
યુગે યુગે યુગાન્તાગ્નિઃ કાલમેઘો યુગે યુગે ।
મમ ભારાવતારાય દેવ ત્વં હિ યુગે યુગે॥ ૨૮॥
ત્વં હિ શુક્લઃ કૃતયુગે ત્રેતાયાં ચમ્પકપ્રભઃ ।
દ્વાપરે રક્તસઙ્કાશઃ કૃષ્ણઃ કલિયુગે ભવાન્॥ ૨૯॥
વૈવર્ણ્યમભિધત્સે ત્વં પ્રાપ્તેષુ યુગસન્ધિષુ ।
વૈવર્ણ્યં સર્વધર્માણામુત્પાદયસિ વેદવિત્॥ ૩૦॥
ભાસિ વાસિ પ્રતપસિ ત્વં ચ પાસિ વિચેષ્ટસે ।
ક્રુધ્યસિ ક્ષાન્તિમાયાસિ ત્વં દીપયસિ વર્ષસિ॥ ૩૧॥
ત્વં હાસ્યસિ ન નિર્યાસિ નિર્વાપયસિ જાગ્રસિ ।
નિઃશેષયસિ ભૂતાનિ કાલો ભૂત્વા યુગક્ષયે॥ ૩૨॥
શેષમાત્માનમાલોક્ય વિશેષયસિ ત્વં પુનઃ ।
યુગાન્તાગ્ન્યવલીઢેષુ સર્વભૂતેષુ કિઞ્ચન॥ ૩૩॥
યાતેષુ શેષો ભવસિ તસ્માચ્છેષોઽસિ કીર્તિતઃ   ।
ચ્યવનોત્પત્તિયુક્તેષુ બ્રહ્મેન્દ્રવરુણાદિષુ॥ ૩૪॥
યસ્માન્ન ચ્યવસે સ્થાનાત્તસ્માત્સઙ્કીર્ત્યસેઽચ્યુતઃ ।
બ્રહ્માણમિન્દ્રં ચ યમં રુદ્રં વરુણમેવ ચ॥ ૩૫॥

નિગૃહ્ય હરસે યસ્માત્તસ્માદ્ધરિરિહોચ્યસે ।
સન્તાનયસિ ભૂતાનિ વપુષા યશસા શ્રિયા॥ ૩૬॥
પરેણ વપુષા દેવ તસ્માચ્ચાસિ સનાતનઃ ।
યસ્માદ્બ્રહ્માદયો દેવા મુનયશ્ચોગ્રતેજસઃ॥ ૩૭॥
ન તેઽન્તં ત્વધિગચ્છન્તિ તેનાનન્તસ્ત્વમુચ્યસે ।
ન ક્ષીયસે ન ક્ષરસે કલ્પકોટિશતૈરપિ॥ ૩૮॥
તસ્માત્ત્વમક્ષરત્વાચ્ચ અક્ષરશ્ચ પ્રકીર્તિતઃ   ।
વિષ્ટબ્ધં યત્ત્વયા સર્વં જગત્સ્થાવરજઙ્ગમમ્ ॥ ૩૯॥
જગદ્વિષ્ટમ્ભનાચ્ચૈવ વિષ્ણુરેવેતિ કીર્ત્યસે ।
વિષ્ટભ્ય તિષ્ઠસે નિત્યં ત્રૈલોક્યં સચારચરમ્॥ ૪૦॥
યક્ષગન્ધર્વનગરં સુમહદ્ભૂતપન્નગમ્ ।
વ્યાપ્તં ત્વયૈવ વિશતા ત્રૈલોક્યં સચરાચરમ્॥ ૪૧॥
તસ્માદ્વિષ્ણુરિતિ પ્રોક્તઃ સ્વયમેવ સ્વયમ્ભુવા ।
નારા ઇત્યુચ્યતે હ્યાપો હ્યૃષિભિસ્તત્ત્વદર્શિભિઃ  ॥ ૪૨॥
અયનં તસ્ય તાઃ પૂર્વં તેન નારાયણઃ સ્મૃતઃ ।
યુગે યુગે પ્રનષ્ટાં ગાં વિષ્ણો વિન્દસિ તત્ત્વતઃ॥ ૪૩॥
ગોવિન્દેતિ તતો નામ્ના પ્રોચ્યસે ઋષિભિસ્તથા ।
હૃષીકાણીન્દ્રિયાણ્યાહુસ્તત્ત્વજ્ઞાનવિશારદાઃ ॥ ૪૪॥
ઈશિતા ચ ત્વમેતેષાં હૃષીકેશસ્તથોચ્યસે ।
વસન્તિ ત્વયિ ભૂતાનિ બ્રહ્માદીનિ યુગક્ષયે॥ ૪૫॥
ત્વં વા વસસિ ભૂતેષુ વાસુદેવસ્તથોચ્યસે ।
સઙ્કર્ષયસિ ભૂતાનિ કલ્પે કલ્પે પુનઃ પુનઃ॥ ૪૬॥
તતઃ સઙ્કર્ષણઃ પ્રોક્તસ્તત્ત્વજ્ઞાનવિશારદૈઃ ।
પ્રતિવ્યૂહેન તિષ્ઠન્તિ સદેવાસુરરાક્ષસાઃ॥ ૪૭॥
પ્રવિદ્યુઃ સર્વધર્માણાં પ્રદ્યુમ્નસ્તેન ચોચ્યસે ।
નિરોદ્ધા વિદ્યતે યસ્માન્ન તે ભૂતેષુ કશ્ચન॥ ૪૮॥
અનિરુદ્ધસ્તતઃ પ્રોક્તઃ પૂર્વમેવ મહર્ષિભિઃ   ।
યત્ત્વયા ધાર્યતે વિશ્વં ત્વયા સંહ્રિયતે જગત્॥ ૪૯॥

ત્વં ધારયસિ ભૂતાનિ ભુવનં ત્વં બિભર્ષિ  ચ ।
યત્ત્વયા ધાર્યતે કિઞ્ચિત્તેજસા ચ બલેન ચ॥ ૫૦॥
મયા હિ ધાર્યતે પશ્ચાન્નાધૃતં ધારયે ત્વયા ।
ન હિ તદ્વિદ્યતે ભૂતં ત્વયા યન્નાત્ર ધાર્યતે॥ ૫૧॥
ત્વમેવ કુરુષે દેવ નારાયણ યુગે યુગે ।
મહાભારાવતરણં જગતો હિતકામ્યયા॥ ૫૨॥
તવૈવ તેજસાઽઽક્રાન્તાં રસાતલતલં ગતામ્ ।
ત્રાયસ્વ માં સુરશ્રેષ્ઠ ત્વામેવ શરણં ગતામ્॥ ૫૩॥
દાનવૈઃ પીડ્યમાનાઽહં રાક્ષસૈશ્ચ દુરાત્મભિઃ ।
ત્વામેવ શરણં નિત્યમુપયામિ સનાતનમ્॥ ૫૪॥
તાવન્મેઽસ્તિ ભયં દેવ યાવન્ન ત્વાં કકુદ્મિનમ્  ।
શરણં યામિ મનસા શતશોઽપ્યુપલક્ષયે॥ ૫૫॥
ઉપમાનં ન તે શક્તાઃ કર્તું સેન્દ્રા દિવૌકસઃ ।
તત્ત્વં ત્વમેવ તદ્વેત્સિ નિરુત્તરમતઃ પરમ્॥ ૫૬॥
ઇતિ મત્સ્યપુરાણે અષ્ટચત્વારિંશદધિકદ્વિશતતમાધ્યાયાન્તર્ગતં 

પૃથિવીકૃતં વિષ્ણુસ્તોત્રં સમાપ્તમ્ ।
મત્સ્યપુરાણ । અધ્યાય ૨૪૮/૧૨-૫૬॥

